
Öryggi barna á Vatnsendabletti - mál nr. 26011426

Við sem skrifum undir þetta bréf erum mæður og íbúar á Vatnsendabletti. Við skrifum ykkur 
fyrst og fremst sem foreldrar – mæður og feður - sem höfum miklar áhyggjur af öryggi barnanna 
okkar.

Enn einn veturinn er að ganga í garð og enn stöndum við frammi fyrir sömu stöðunni.

Á svæðinu okkar er engin götulýsing og engir göngustígar. Börnin okkar ganga og hjóla í 
vegkanti malarvegar á leið í skólann, til vina sinna og heim aftur. Á morgnana í nóvember er 
orðið algjört kolamyrkur. Þau hafa ekkert val — þau ganga í vegkantinum því það er einfaldlega 
hvergi annars staðar að fara.

Sem foreldri er erfitt að lýsa þeirri tilfinningu að horfa á barnið sitt ganga út í myrkrið vitandi að 
það þarf að deila þessum vegi með bílum.

Og enn verra er að vita að sumir aka þarna á allt að 60 km hraða þar sem hámarkshraði er 30 
km. Þetta eru ekki einhverjar fjarlægar eða óljósar áhyggjur. Þetta er raunveruleg hætta sem 
börnin okkar búa við á hverjum degi.

Umferð eykst svo á kvöldin þegar salir í Kríunesi eru leigðir út — einmitt á þeim tíma þegar 
börnin eru á leið heim eða í heimsókn til vina. Ein okkar stöðvaði ökumann sem ók á miklum 
hraða skammt frá börnum að leik og spurði hann einfaldlega hvort hann ætti sjálfur börn. Hann 
svaraði já. Hún spurði þá hvort hann myndi aka svona hratt í sinni eigin götu, þar sem hans eigin 
börn væru að leika sér. Hann svaraði því neitandi og sagðist ekki hafa áttað sig á að þetta væri 
íbúagata þar sem börn væru á leik. En það er einmitt vandinn, ökumenn átta sig oft ekki á því 
fyrr en þeim er bent á það. 

Það segir kannski allt.

Við höfum búið við þetta árum saman. Við höfum reynt að leysa málið sjálf, bent á vandann, 
leitað leiða og beðið eftir því að eitthvað gerist í þessum málum. 

Núna er hins vegar staðan allt önnur.

Lausnin liggur fyrir. Hún er fullhönnuð. Gatnadeild bæjarins hefur staðfest að hún standist 
kröfur. Hún er að fullu fjármögnuð og verður Kópavogsbæ að kostnaðarlausu. Íbúar hafa 
samþykkt hana nær einróma.

Það sem eftir stendur er afgreiðsla ráðsins.

Við eigum mjög erfitt með að skilja hvernig hægt er að láta slíkt mál bíða áfram þegar um er að 
ræða öryggi barna, lausnin er tilbúin og fjármögnun liggur fyrir.

S
kjal sótt af '0000000000' dags: 24.10 2026



Við erum að biðja um að börnin okkar þurfi ekki að ganga í myrkri eftir vegkanti þar sem 
ökumenn aka langt yfir leyfilegum hraða.

Við biðjum ykkur því um eitt: að málið verði tekið til efnislegrar afgreiðslu og að greidd verði 
atkvæði um það.

Við skiljum að vanda þarf til skipulagsmála en við eigum erfitt með að sætta okkur við að ekkert 
gerist í tvö ár þegar lausnin liggur tilbúin á borðinu — á meðan enn einn veturinn nálgast og við 
eigum aftur að senda börnin okkar út í myrkrið.

Við vonum innilega að þið setjið ykkur í okkar spor.

Ímyndið ykkur að þið séuð að horfa á sex ára barnið ykkar ganga eftir þessum vegi. Í myrkri. Í 
vegkanti. Með bíla aka framhjá.

Og spyrjið ykkur svo hvort það sé ásættanlegt að bíða enn eitt árið.

Við erum reiðubúin að hitta ykkur, ganga með ykkur leiðina sem börnin okkar fara og sýna ykkur 
aðstæður á staðnum.

Við vonum að þurfi ekki slys til þess að þetta mál verði tekið alvarlega.

Virðingarfyllst,

Foreldrar og íbúar á Vatnsendabletti

